Jawabin Mataimakin Sakataren Harkokin Mulkin
Demokradiyya, “Yancin Dan Adam da Kwadago, a Birnin
Lagos na Nijeriya
Ina mai farin cikin da na dawo Nijeriya, Kasar da na taba ziyarta, a shekarun 1990.
Kamar kullum, ina alfahari da zimma da kawaici da kuma gaskiyar jama’ar
Nijeriya. Wannan rangadin, na kwanaki hudu, ya yi amfani, kuma ina son in gode
wa gwamnati da sauran jami’an Kungiyoyin wannan gagarumar Kasa, da suke da
ra’ayi daya da ni. Na samu damar da na gana da Ministan Harkokin Kasashen
Waje da Ministan Shari’a da manyan jami’an ‘yan sanda da kuma na harkokin
tsaron Kasa da wakilan Majalisar Kasa. Na kuma sadu da shugabannin addinai da
lauyoyi da shugabannin Kwadago, da manema labaru da jami’an kare ‘yancin dan
adam, da kuma sauran jami’an Kungiyoyin jama’a. Har ila yau, na sadu da wakilan
kamfanoni da Kungiyoyin jama’a da wakilan Majalisar Kasa dake bayar da himma
game da Ayyukan Sa-kai na Harkokin Tsaro da ‘Yancin Dan Adam. Wadannan
tarurrukan sun Kara fayyace min irin ci gaban da ake samu, da kuma irin matsalolin

da wannan gagarumar Kasar ke fuskanta.

Nijeriya muhimmiyar abokiyar Kasar Amirka ce. Kuma a shirye muke, da mu
hada hannu da gwamnatin Nijeriya da jama’arta, wajen taimakawa ga gina
KwakKwara kuma mulkin demokradiyya mai amfani. Muna kuma matukar goyon
bayan irin nasarorin da mulkin na demokradiyya da harkokin dokoki ke samu, da
kuma kafa rundunonin tsaron dake da Karfin kare jama’ar Kasa a kuma mutunta
‘yancin dan adam.

Irin albarkatun da Nijeriya ke da su, da kuma basirar jama’arta, a dukan wuraren
da na ziyarta, ba su misaltuwa. Kuma zaben shekarar 2011, ya bayar da damar kafa
harsashen yaduwar mulkin demokradiyya, kuma jama’ar da na sadu da su, a ciki
da wajen gwamnati, na ta KoKarin Kara gano hanyoyin inganta harkokin gudanar
da zabe, don taimaka wa yin gaskiya a zabubbukan shekarar 2015. Nijeriya za ta ci
gaba da haifar da Kungiyoyin jama’a masu zimma, da bayar da ‘yancin manema
labaru, da sababbin gidajen watsa labarun, wadanda muhimman kafofi ne, na kawo
dorewar kowane irin mulkin na demokradiyya. Bugu da Kari, jama’ar Nijeriya na
bukatar Kara nuna gaskiya da kyautata kashe kudaden gwamnati, da kuma hada
hannun daukar Kwararan matakan magance cin hanci da rashawa.

Dadin dadawa, mun damu da ganin irin yadda harkokin tsaro ke tabarbarewa, a
Arewa. Mun kuma yi Allah-wadai da irin rashin imanin da ‘yan Kungiyar Boko
Haram ke nunawa, da kuma irin yadda suke far wa jama’ar Nijeriya. Kungiyar ta
Boko Haram, na kai hare-hare zuwa mujami’u da makarantu da masallatai da kuma



jama’a, kazalika da duk wanda ya yi tir da abinda take yi. Wannan tashin hankali,
ya haddasa mutuwar dubban bayin Allah. Kuma hare-haren na Kungiyar Boko
Haram, sun hallaka daruruwan ‘yan sanda da sauran jami’an tsaro.

Ya kuma kamata a hukunta duk wanda ke wannan aika-aikar da mai goyon bayan
haka, da kuma ba su kariya.

Har ila yau, muna nuna matukar damuwarmu game da irin cin mutuncin da jami’an
tsaro ke yi wa jama’a, wajen magance wannan mummunar aKidar ta Kungiyar
Boko Haram. Mun kuma samu rahotannin yadda ake kama jama’a, babu wani
dalili, da yadda ake hallaka rayukan jama’a, da gallaba azaba da kuma jinkinta
tsare jama’a, ba bisa doka ba. Duk da yake wadansu jami’an na gudanar da bincike
game da wadansu laifukan, mafi yawan lokutta, ba a hukunta wadanda ke aiwatar
da wannan ta’asar. Jama’ar Nijeriya, da dama, sun yi imanin cewa, irin Karfin
tuwon da jami’an tsaron ke amfani da shi, musamman Rundunar Hadin Gwiwa, na
nuna halin ko-oho ga jama’a, da kuma ruruta goyon bayan da ake bai wa Kungiyar
ta Boko Haram.

A cikin ‘yan shekarun nan, mun ga irin yadda gwamnatoci suka dauki matakai, da
dama, na magance ayyukan ta’addanci da bala’in da suke haddasawa. Irin
wadannan dabarun sun hada da yin amfani da Karfin tuwo, inda jami’an tsaron ke
hidimar gabansu, wajen kasa tantancewa tsakanin masu laifi da magoya bayansu
da kuma bayin Allah. Har ila yau, irin wadannan dabarun, sun hada da ci gaba da
kuma wani KoKari na kai wa ga al'umma da kuma kula da bukatunsu. Da dama
daga cikin wadanda wannan bala’in na Kungiyar Boko Haram ya shafa, suna
jihohin Arewacin Kasa ne, inda ake fafitikar neman kyautata tattalin arzikin
rayuwa, da inganta harkokin kyautata jin dadin rayuwa, da kuma karin tabbatar da
harkokin siyasa, wajen nema wa jama’a makoma. KoKarin Gwamnatin Nijeriya, da
kuma KoKarinta na biyan muradin jama’a, ba Karamin al’amari ba ne, wajen
kyautata zaman lafiya da harkokin tsaron Kasar, a nan gaba.

Muddin kuma Nijeriya ta samu nasarar abinda ke gabanta, da bayar da Kwazon
inganta harkokin mulki da tsara dokoki, to, Kasar za ta kasance a bisa turbar cin
gajiyar albarkatun yawan jama’a da kuma albarkatun Kasa, na zama wata abar
koyi, a sauran Kasaashen dake gudanar da mulkin demokradiyya, a Afrika, ta kuma
zama abin alfahari ga jama’arta. Bisa kuma wannan tafarkin da ku ka dauka, Kasar
Amirka, a shirye take ta taimake ku, bisa ga wannan KoKari. Na gode.



